


INNGANGUR RR
Rafíþróttasamband Íslands (RÍSÍ) sækir hér með um framhaldsstyrk að upphæð 15.000.000 kr. 
úr fjárlögum 2027 til að halda áfram markvissri vinnu við að gera Ísland að raunhæfum 
áfangastað fyrir alþjóðleg rafíþróttamót.

Rafíþróttasamband Íslands (RÍSÍ) er samband rafíþróttafélaga á Íslandi, en samkvæmt könnun 
Gallup frá 2024 spila um 240.000 fullorðnir Íslendingar tölvuleiki. RÍSÍ er aðili að 
Rafíþróttasambandi Norðurlandanna (NEF), Rafíþróttasambandi Evrópu (EEF) og Alþjóðlega 
Rafíþróttasambandinu (IESF). Sambandið er miðstöð sérfræðiþekkingar á sviði rafíþrótta hér á 
landi fyrir innlenda og erlenda aðila sem vilja standa fyrir rafíþróttamótum á Íslandi. RÍSÍ er 
sérstaklega vel í stakk búið til að taka að sér verkefni af þessu tagi vegna tengsla sinna við 
stóra erlenda mótshaldara.

Árið 2025 studdi fjárlaganefnd Alþingis verkefnið með 12.000.000 kr. styrk. Í kjölfarið fór fram 
þarfagreining sem leiddi í ljós að Ísland býr yfir þeim innviðum og aðstæðum sem þarf til að 
halda stór og metnaðarfull alþjóðleg rafíþróttamót. Sú niðurstaða hefur skapað mikilvægan 
grunn fyrir næstu skref verkefnisins við að byggja upp aðferðafræði og tengslanet og þróa 
útfærslur sem gera Íslandi kleift að taka á móti alþjóðlegum rafíþróttamótum.

MARKMIÐ VERKEFNIS RR
Verkefnið sem sótt er um byggir á niðurstöðum fyrra verkefnis og miðar að því að færa Ísland 
nær því að verða valkostur númer eitt fyrir alþjóðlega mótshaldara í rafíþróttum á Norðurlöndum. 
Markmið verkefnisins er að hagnýta þann árangur sem náðist 2021 og 2022 í mótahaldi hér á 
landi til þess að skapa forsendur fyrir reglulegum alþjóðlegum stórmótum, sem hvert og eitt 
skilar milljörðum króna til þjóðarbúsins. Fjármagni þessu er ætlað að skapa forsendur fyrir 
samkeppnishæfni lands og þjóðar þegar kemur að mótahaldi í rafíþróttum á komandi árum. 
Önnur markmið eru að þróa verkferla, öryggisstaðla og tæknilegar lausnir fyrir stórmót á Íslandi. 
Greina þarf hvernig Ísland stendur gagnvart öðrum mögulegum gestgjöfum á Norðulöndum (t.d. 
Svíþjóð, Danmörku og Finnlandi). Hefja kynningarstarf gagnvart helstu alþjóðlegu 
mótshöldurum og koma Íslandi á kortið í þessum geira.

Rafíþróttamót eru ekki aðeins íþróttaviðburðir heldur efla þau ferðaþjónustu og auka tekjur af 
komu erlendra ferðamanna til Íslands. Rannsóknir sýna að stórmót í rafíþróttum geta skilað 
tugum til hundruðum milljóna króna í beina og óbeina veltu fyrir viðkomandi land (sjá t.d. 
Newzoo G). Helstu óbeinu áhrifin fyrir Ísland eru á sviði ferðamála þar sem erlendir þátttakendur 
og áhorfendur fjölmenna á staðinn og skapa gjaldeyristekjur. Mót sem þessi geta líka verið mikil 
landkynning þar sem Ísland birtist í alþjóðlegum útsendingum sem ná til milljóna áhorfenda á 
helstu streymisveitum (t.d. Twitch, YouTube). Rafíþróttarmót hafa einnig samfélagsleg áhrif, þar 
sem rafíþróttir hafa rutt sér til rúms sem ein vinsælasta íþróttagreinin meðal ungs fólks. Með 
alþjóðlegum viðburðum er einnig hægt að efla innlenda þátttöku og skapa fyrirmyndir.

Efnahagslegur ávinningur mótanna fyrir Ísland er samkvæmt svari við fyrirspurn Alþingis ekki 
undir 17,8 milljörðum króna. Samanstendur sú upphæð af beinum efnahagslegum ávinningi 
sem metinn var á 8,8 milljarða íslenskra króna annars vegar og landkynningar sem metin var 
mjög varfærnislega á 9 milljarða króna hins vegar.

Hér er því um mikilvægt framlag til áframhaldandi uppbyggingar og frekari sóknar inn á stóran 
alþjóðlegan markað. Dæmin hafa nú þegar sannað að þessi mót geta skilað íslensku atvinnulífi 
miklum efnahagslegum ávinningi, bæði beinum og óbeinum. Vakin er athygli á því að 
ofangreindar tölur eiga bara við tímabilið 2021-2022 en engin stórmót hafa verið haldin síðan. 
Því er mikilvægt að viðhalda orðspori Íslands sem valkost fyrir alþjóðleg mót í rafíþróttum.

Verkefnið verður framkvæmt á eftirfarandi hátt:

• Janúar-mars 2026: Safna og greina gögn um aðstöðu, flug, gistingu, fjarskipti og 
þjónustu.

• Apríl-júní 2026: Útfæra aðgerðaáætlun um framkvæmd stórmóta hér á landi.

• Júlí-september 2027: Kynningar- og tengslamyndun við alþjóðlega mótshaldara; kynna 
niðurstöður og bjóða Ísland sem valkost.

• Október-desember 2027: Skila lokaskýrslu með niðurstöðum, útfærslu 
aðgerðaráætlunar og tillögum um næstu skref.

KOSTNAÐARÁÆTLUN RR
Heildarkostnaður verkefnisins 2027 er áætlaður 15.000.000 kr. 
Helstu liðir eru:

• Greining og gagnaöflun: 3.000.000 kr.

• Útfærsla aðgerðaráætlunar: 4.000.000 kr.

• Alþjóðleg markaðssetning og kynning: 5.000.000 kr.

• Skýrslugerð, kynning og stjórnun verkefnis: 3.000.000 kr.

SAMANTEKT RR
Með framhalds styrknum fyrir árið 2027 er hægt að nýta niðurstöður verkefnisins frá árinu 2026 
til að stíga næstu rökréttu skrefin í átt að því að Ísland verði áfangastaður alþjóðlegra 
rafíþróttamóta. Fjárfesting í þessu verkefni er ekki einungis stuðningur við nýja íþrótt heldur 
fjárfesting í efnahagslegum ávinningi fyrir íslenskt samfélag, landkynningu Íslands á alþjóðavísu 
og uppbyggingu nýrrar atvinnugreinar sem nýtir styrkleika þjóðarinnar í tækni, skipulagi og 
gestrisni.
Við teljum því að framhald verkefnisins sé í senn þjóðhagslega hagkvæmt, samfélagslega 
uppbyggjandi og stefnumótandi fyrir framtíð Íslands í alþjóðlegu íþrótta- og menningarsamstarfi.

